
বঃ গোঃ।— প্ৰতিশোধ, বীৰবৰ,

সাধাৰণ কথা। যেয়ে সেয়ে লব পাৰে

আত্ম-প্ৰতিশোধ, সুযোগ যেতিয়া মিলে।

কিন্তু, বীৰবাহো। প্ৰতিশোধ পৰিহৰা

বীৰৰ মহতী গুণ, নাই সকলোতে;—

গমি চাবাঁ নিজে।

গদা।— যুক্তিৰে বান্ধিছাঁ মোক,

বুজিছোঁ বিশেষ। ক্ষমিছোঁ পাপীক বাৰু,

দিছোঁ প্ৰাণ-দান।

বঃ ফুঃ।— বীৰোচিত কাৰ্য্য তৱ,

শলাগোঁ অশেষ।

গদা।- কৰাঁ মিলি যিবা ভাল।

আহোঁ এবে মই। স্নান হেতু আছে বই

ৰাজ-গুৰুদেৱ।




(প্ৰস্থান)





বঃ গোঃ।— পুণ্যস্নান আগ-কাম

হব আজি শেষ। অভিষেক আয়োজন

হব লাগে পাচে।

বঃ ফুঃ।— পূৰ্ণসভা আবাহন,

অভিষেক দিনা, হব লাগে যথাবিধি।

কছাৰি, জয়ন্তা, কোচ, কৰদ ৰজাৰ

যথাযোগ্য উপহাৰ ভেঁটিবহি আহি,

প্ৰতিনিধি চাপি।

